
GOUVÈNÈ HOCHUL SIYEN YON LEJISLASYON ENPÒTAN POU RANFÒSE LWA 
SOU ZAM AFE YO AK KORE RESTRIKSYON YO SOU PÒ ZAM KACHE AN 

REYAKSYON A DESIZYON ENPRIDAN LAKOU SIPRÈM NAN  
  

Lejislasyon (S.51001/A.41001) mete restriksyon sou pò zam kache nan yon lis 
kote sansib  

  
Li di pa defo gen entèdiksyon pote zam kache nan pwopriyete prive ak biznis sòf 

si mèt pwopriyete a otorize sa  
  

Li etabli nouvo kondisyon kalifikasyon e li elaji kondisyon diskalifikasyon yo pou 
moun k ap chèche pèmi pò zam kache  

  
Li amelyore kondisyon yo pou sere zam san danje, elaji kondisyon yo pou 

machin  
  

Li egzije verifikasyon antesedan pou tout acha minisyon  
  

Li amande entèdiksyon sou acha jilè pabal la pou ajoute jilè pabal rijid ke sispèk 
nan tire Buffalo a te mete a  

  
Foto Gouvènè Hochul k ap siyen Pwojè Lwa a disponib isit la  

  
  
Jodi a, Gouvènè Kathy Hochul te siyen yon lejislasyon enpòtan pou ranfòse lwa sou 
zam afe New York yo epi pou kore restriksyon sou pò zam kache yo. Ansanm nouvo 
lwa sa a — ke yo redije an kolaborasyon sere ak Kò Lejislatif la — fèt pou aliyen avèk 
desizyon resan Lakou Siprèm lan nan NYSRPA v. Bruen. Poutèt desizyon sa a, Eta a 
pran mezi pou fè fas a konsekans desizyon Lakou Siprèm nan ak ogmantasyon poutèt 
li nan kantite lisans yo ak nan kantite moun ki pral siman achte ak pote zam nan Eta 
New York.  
  
"Sa fè yon semèn de sa, Lakou Siprèm nan te pibliye yon desizyon enpridan k ap wete 
limitasyon ki la depi yon syèk sou kiyès ki gen otorizasyon pote zam kache nan eta nou 
an — epi konsa initilman voye nou fè bak epi konpwomèt sekirite rezidan nou yo", 
Gouvènè Hochul te deklare. "Jodi a n ap pran mezi rapid ak konsekan pou pwoteje 
Nouyokè yo. Apre yon egzamen de prè desizyon NYSRPA vs. Bruen nan ak anpil chita 

pale avèk espesyalis konstitisyon ak politik, defansè dwa, ak kolaboratè nan kò lejislatif 
la, mwen fyè siyen ansanm mezi lejislatif enpòtan sa a ki pral ranfòse lwa sou zam afe 
nou yo epi kore restriksyon sou pò zam kache yo. Mwen vle remèsye Lidè Majorite 
Stewart-Cousins, Prezidan Asanble Heastie, ak tout kolaboratè nou yo nan Kò Lejislatif 
la pou volonte yo pou okipe pwoblèm kritik sa a avèk ijans ak presizyon. Mwen pral 
kontinye fè tout sa ki nan pouvwa mwen pou lite kont epidemi vyolans ame a."  
  
"Pwoteje moun Eta New York yo se pi gran priyorite nou e mwen fyè kanpe avèk 
Gouvènè a ak Kò Lejislatif la pou pwomilge mezi nou mete anplas yo jodi a", Gouvènè 
Adjwen Antonio Delgado te deklare. "Gras a mezi sa a, New York voye yon mesaj 
bay rès peyi an ki di nou p ap kanpe san fè anyen epi kite Lakou Siprèm nan ranvèse 
plizyè ane règlemantasyon sanse sou zam afe."  
  
Rechèch yo montre krim vyolan ki fèt ak zam afe ogmante pa 29 pousan lè yo bay 
moun dwa pote revòlvè, poutèt an pati gen yon 35 pousan ogmantasyon nan vòl zam 
afe ak yon 13 pousan bès nan kantite ka lapolis rezoud yo. Ansanm mezi lejislatif nou 
pran jodi a montre enterè enkontestab Eta a genyen nan anpeche lanmò ak blesi anba 
zam afe gras a:  

• Ajoutman kondisyon kalifikasyon nan pwosesis pou jwenn pèmi pote zam 
kache a, sa gen ladan pou moun k ap fè demann yo fin suiv kou 
fòmasyon sou zam afe.  

• Otorizasyon pou eta a règlemante ak nòmalize fòmasyon pou moun k ap 
fè demann lisans yo.  

• Restriksyon sou pò zam kache nan kote sansib epi etabli ke mèt 
pwopriyete yo dwe klèman otorize pou yon moun gen zam afe, karabin, 
oswa fizi katouch nan pwopriyete li an. Moun ki pote zam kache nan kote 
sansib oswa ki an kontravansyon ak otorite mèt yon pwopriyete prive ap 
fè fas a sanksyon penal.  

• Etablisman sipèvizyon eta a sou verifkasyon antesedan kriminèl yo pou 
zam afe ak verifikasyon nòmal sou moun ki gen lisans pou kondanasyon.  

• Kreyasyon yon baz done lisans ak minisyon pou tout eta a.  
• Ranfòsman ak klarifikasyon lwa ki gen pou wè ak lavant jilè pabal pou 

ajoute ladan jilè pabal rijid, tankou kalite ke sispèk nan tire Buffalo a te 
mete sou li an epi ak jan pou sere zam afe san danje.  

  
Lwa a ap antre an vigè nan dat 1ye septanm 2022. Anplis de sa, yo pral kreye yon 
konsèy apèl pou moun k ap fè demann lisans yo ki jwenn refi oswa revokasyon lisans 
oswa renouvèlman yo a, k ap antre an vigè nan dat 1ye avril 2023.  
  
Foto Gouvènè Hochul k ap siyen ansanm mezi lejislatif jodi a disponib isit la.  
  
Lidè Majorite Sena a, Andrea Stewart-Cousins te deklare, "An reyaksyon a 
desizyon Lakou Siprèm nan ki vle di zam afe pi enpòtan pase lavi nan peyi sa a, n ap 
pase lejislasyon pou garanti Eta New York gen lwa san danje ak responsab sou zam 
afe. Eta yo se dènye liy defans la, se poutèt sa n ap mobilize pou pwoteje New York 
pou li pa vin gen yon lavalas zam kache epi pou anpeche zam afe yo tonbe nan move 

men. Mezi sa yo, anplis lejislasyon kont vyolans ame nou te pase anvan sa a, vital nan 
yon moman kote gen plis zam afe pase moun nan Etazini. New York pral kontinye bay 
sekirite ak lavi moun priyorite, e mwen remèsye konferans mwen an, Prezidan Asanble 
Heastie, ak Gouvènè Hochul pou kolaborasyon yo."  
  
Prezidan Asanble Carl Heastie te deklare, "Apre Lakou Siprèm nan fin demantle lwa 
sanse sou pò zam nou an ki gen plis pase 100 ane, Majorite Asanble a te travay san 
pran souf ansanm ak kòlèg nou yo nan Sena a ak gouvènè a pou garanti eta nou an 
gen lwa sou zam afe ki pi djanm posib. Nou pa pral kite desizyon sa a mete plis danje 
nan lari nou yo. Isit la nan New York, dwa pou yon moun santi li an sekirite nan kote 
piblik pa mwen enpòtan pase posibilite jwenn zam afe san restriksyon. E lè lakou 
konsèvatè bò dwat sa a ap fòseman kontinye atake demokrasi nou an, n ap rete 
angaje menm jan nou te toujou angaje a nan pwoteje dwa tout moun New York."  
  
Semèn pase a, avèk desizyon 6-3 li an, Lakou Siprèm nan te mete fen nan yon 
presedan jiridik 100 ane ki te egzije moun yo demontre "bon kòz" pou yo jwenn lisans 
pou yo pote zam afe kache. Lwa ki te la deja a te kite sa nan men eta a ak ajan 
tretman pèmi li yo pou yo deside sa ki se yon "bon kòz", e lakou a site sa kòm 
enkonstitisyonèl. Gouvènè Hochul travay sere avèk kò lejislatif la pou elabore 
Lejislasyon (S.51001/ A.41001) ki annapre a, ki règlemante atantivman ak san 
eksepsyon pò zam kache yo san li pa manke respekte desizyon NYSRPA vs. Bruen 
nan.  
  
Kote sansib ak pwopriyete prive  
  
Gen sèten kote zam afe toujou danjre, e lejislasyon sa a fè pote zam kache nan kote 
sansib yo yon krim lalwa pini. Kote sansib sa yo se:  
  

• Ayewopò yo  
• Ba ak restoran ki sèvi alkòl  
• Palè jistis yo  
• Gadri, lakou rekreyasyon ak lòt kote timoun rasanble  
• Enstitisyon ansèyman yo  
• Abri sekou yo, sa gen ladan sant dakèy pou viktim vyolans familyal ak 

sant dakèy pou sanzabri  
• Lye divètisman yo  

• Bilding gouvènman federal, eta, ak lokal  
• Etablisman sante ak medikal yo  
• Lye kilt yo  
• Bibliyotèk yo  
• Biwo vòt yo  
• Manifestasyon ak rasanbleman piblik  
• Transpò piblik sa gen ladan metwo ak otobis  
• Times Square  

  



Lwa a mete kòm defo tou 'entèdiksyon pote zam' nan pwopriyete prive, sòf si mèt 
pwopriyete a otorize li. Sa bay mèt biznis ak pwopriyete yo pouvwa deside si wi ou non 
yo vle zam afe nan etablisman yo, ki ta ka ba, restoran, magazen oswa makèt. Mèt 
pwopriyete ki deside otorize pò zam afe kache ap gen pou fè konn sa avèk pankat ki di 
pò zam afe kache otorize nan lokal la. Sa ap pèmèt moun yo pran desizyon enfòme 
sou èske wi ou non yo vle nan yon espas kote moun gen posibilite pote zam.  
  
Plis kondisyon kalifikasyon ak kondisyon diskalifikasyon  
  
Lejislasyon an bay plis kondisyon pou kalifye pou moun k ap fè demann pèmi pò zam 
kache yo. Egzijans yo ajoute pou demann nan gen ladan referans moral, kou 
fòmasyon sou sekirite zam afe, tès tire toutbon, ak verifikasyon antesedan. Anplis de 
sa, moun k ap fè demann e ki gen ka dokimante konpòtman vyolan ap diskalifye e yo p 
ap resevwa pèmi pò zam kache. Kondisyon diskalifikasyon yo gen ladan tou 
kondanasyon pou ti deli posesyon zam ak menas, tretman resan pou rezon ki gen pou 
wè ak dwòg, ak kondanasyon pou ti deli ki gen pou wè ak alkòl.  
  
Jan pou sere zam san danje  
  
Lejislasyon jodi a mete sou pye tou nouvo kondisyon pou sere karabin, fizi katouch, ak 
zam afe, san danje. Mèt zam afe yo ap gen entèdiksyon kite zam afe nan machin yo 
sòf si li fèmen nan yon kòf. Anplis de sa, lwa eta a te egzije anvan sa pou yo sere zam 
afe yo an sekirite nan yon kay si gen yon moun ki gen mwens pase 16 an ki rete la, 
men nouvo lejislasyon an pral egzije pou mèt zam afe a sere li an sekirite nan yon kay 
si gen yon moun ki gen mwens pase 18 an ki rete la.  
  
Verifikasyon antesedan pou minisyon  
  
Lejislasyon an otorize eta a pou li fè epi genyen sipèvizyon sou antesedan kriminèl yo 
pou zam afe epi pou li fè verifikasyon regilye sou moun ki gen lisans yo pou konnen si 
yo te resevwa kondanasyon. Verifikasyon antesedan eta a ap fè yo prale pi lwen pase 
sa Sistèm Nasyonal Verifikasyon Antesedan Kriminèl Enstantane (National Instant 
Criminal Background Check System) FBI lan, ki manke dosye ak baz done esansyèl 
eta ak lokal ki ofri yon evalyasyon pi kòrèk antesedan yon moun k ap fè demann. 
Rechèch yo konkli eta ki fè pwòp verifikasyon antesedan pa yo, olye pou yo sèvi ak 
baz done federal la sèlman, gen 27 pousan mwens suisid avèk zam afe ak 22 pousan 
mwens asasinay avèk zam afe. Lejislasyon an egzije tou verifikasyon antesedan pou 
lavant minisyon epi li kreye yon baz done lisans ak minisyon pou tout eta a.  
  
Amannman sou jilè pabal la  
  
Dapre lwa ki an vigè kounye a, yon "jilè pabal" gen yon definisyon limite kòm jilè pabal 
soup ki reziste a bal. Lejislasyon sa a pral redefini jilè pabal pou mete ladan yon pi 
gran evantay ekipman pwoteksyon ki reziste a bal, epi k ap elaji entèdiksyon ki genyen 
kounye a sou acha ak lavant pou ajoute ladan jilè pabal rijid. Pandan trajedi Buffalo a, 
tirè a te mete yon jilè ak plak asye k ap antre nan nouvo definisyon jilè pabal sa a.  

